
Nafarroako Gorteetako kide eta Nafarroako Alderdi Popularra (PPN) talde parlamentarioren eledun Javier García Jiménez jaunak, Parlamentuko Erregelamenduan ezarritakoaren babesean, honako ekimen hau aurkezten du:
Zioen azalpena
Nafarroako osasungintza publikoa gero eta okerrago dago, eta horrek eragina du herritarrei ematen zaien arretaren kalitatean zein profesionalen lan-baldintzetan.
Azken hilabeteotan egiaztatu da itxaron-zerrendak etengabe luzatzen ari direla, egiturazko plazak betetzeko zailtasunak daudela eta asistentzia-presioa gero eta handiagoa dela, osasun-sistema osoa nabarmen tentsionatzeraino.
Horri gehitzen zaio Osasun Departamentuaren eta profesional sanitarioen arteko gatazka ireki dela, eta zenbait neurri hartu izan dira, hala nola mobilizazioak, greba-egunak eta ezohiko jarduera egiteari uko egitea. Egoera horrek erakusten du haserre handia dagoela, elkarrizketa eraginkorrik ez dagoelako, plangintzarik ez dagoelako eta departamentuak behar adina neurririk hartu ez duelako.
Erizainen kolektiboak ere behin eta berriz adierazi du kezkatuta dagoela asistentzia-gainkargarengatik, aitorpen profesionalik ezagatik eta antolaketa-neurri egokirik ez izateagatik; krisia, beraz, ez da puntuala, ez eta kolektibo bakar batera mugatua ere, egiturazkoa eta orokortua baizik.
Osasun Departamentuaren kudeaketak argi eta garbi erakutsi du ez dela nahikoa Nafarroako osasun-sistemaren egungo arazoei aurre egiteko. Lidergo faltak, profesionalekin akordioak lortzeko ezgaitasunak eta estrategia eraginkorrik ez izateak egoera larriagotzen lagundu dute.
Era berean, agerikoa da egungo Osasuneko kontseilari Fernando Domínguez Cunchillosek ez duela gaitasunik osasungintza-sistemaren egungo eta etorkizuneko erronkei aurre egiteko, hala nola biztanleriaren zahartzeari, profesionalen eskasiari edo asistentzia-eskariaren hazkundeari.
Horrek guztiak berekin ekarri du orokorra izatea haren kudeaketarekiko konfiantza-galera, bai osasungintza-arloko profesionalen aldetik, bai herritarren aldetik; halako moduan non osasungintza-sistemako sektore asko baitaude argi eta garbi haren jardunaren aurka.
Erabaki-proposamena:
Nafarroako Parlamentuak Nafarroako Gobernuko Osasuneko kontseilari Fernando Domínguez Cunchillosen kudeaketa gaitzesten du, osasungintza-sistema publikoaren behar bezalako funtzionamendua bermatzeko eta egungo osasun-krisiari erantzun bat emateko duen ezgaitasuna dela-eta. 

